
Etńiczne myńszośći, rdzynne grupy a społecznośći migrantůw we uosobliwym stopńu 
dośwjadczůły negatywnych skutkůw pandymije COVID-19. Teroźny zdrowotny kry-
zys zmocńůł roztůmajte formy systymowyj dyskryminacyje, marginalizacyje, sztruk-
turalnych ńyrůwnośći a symbolicznyj przemůcy. Srogi wpływ na to, jak fůnkcjůnujům 
myńszośćowe grupy, we uostatńim czaśe mjały jejich wczaśńijsze szprymy, w  tym 
prześladowańa, kere mjały plac we růżnych můmyntach jejich historyje a uostawjůły 
ślad – historyczno trauma, poddańy asymilacyjnyj polityce, strata źymjůw, zańik trady-
cyjnyj kultury a godki abo uodkoz uznańo etńiczno-godkowyj uodrymbnośći. Choća 
już przůdźij godki, kerymi posugujům śe myńszośćowe a  rdzynne grupy na cołkim 
śwjeće, czynsto trefjały zagrożyńa, spowodowane ekspansyjům wjynkszych (zauobycz 
norodowych a/abo państwowych) godkůw, skutki pandymije sům dlů ńich uosobli-
wym wyzwańym. Teroźny kryzys zabroł moc nojstarszych człůnkůw społecznośći, co 
połńům kluczowo rola we przekazowańu godki a kulturowyj wjedze. 

Choća te problymy pokozały śe we globalnyj skali, a przede wszyjskim na terynach 
zamjyszkowanych uod mocy rdzynnych grup (takich jak Amazůńijo a  inksze regjůny 
Łaćińskij Hameriki, Indyjo, rezerwaty we USA), tykajům śe uůne tyż myńszośći, co 
żyjům we Polsce.

W růmkach projektu «Godkowe antidotum» uod poruch lot podszukowali’chmy 
wpływ dyskryminacyje, co jij dośwjodczajům etńiczne myńszośći a  migranty, na 
zdrowje a dobrosztand, jak tyż korziśći, co płynům ze uchowańo rdzynnych godkůw 
a śylnyj etńicznyj tůżsamośći. Bez uostatńe dwa lata nasza robota poszerzili’chmy uo 
podszukowańy skutkůw, kere wywarła na te grupy pandymijo COVID-19. Projekt uob-
jůn pora etapůw a  pora myńszośćowych grupůw we Polsce, Meksyku, Salwadorze 
a Italiji. We tyj publikacyji prezyntujymy rezultaty podszukowańo a refleksyje na tymat 
Łymkůw, Kaszubůw, Ślůnzokůw a Wilymowjanůw. Łymkůw podszukowali’chmy we la-
tach 2018–2020, przi czym uostatńi etap tykoł śe już uokresu pandymije. We 2018  
a  2019 r. robjyli’chmy to przede wszyjskim uosobiśće ze człůnkami łymkowskij  

społecznośći (we tyj publikacyji uwzglyndńůmy yno rezultaty ze 2018 r.), a  wczos 
pandymije przeszli’chmy na internecowy warjant. Uczestńiki anketůw zamjyszkowa-
li przede wszyjskim trzi regjůny: Czużyna, to je te źymje, kaj po II śwjatowyj wojńe 
łymkowsko ludność bůła wyśedlano (ntp. lubiński, źelůnogůrski, polkowicki, głogowski 
krajs), Łymkowyna (gorlicki, sanocki, nowosůndecki krajs) a tyż, rzodźij, sroge mjejske 
aglůmeracyje (Krakůw, Wrocław, Warszawa). Pjyrsze pilotażowe podszukowańy Ka-
szubůw kludźyli’chmy we 2018 r. bez internec. Zaproszyńy do udźału w  tyj ankeće 
bůło uozpowszechńane we kaszubskogodkowych medyjach a na zajtach kaszubskich 
ferajnůw we społecznośćowych medyjach, skuli tego moc anketowanych to byli ludźe, 
co sům aktywńy zaangażowane we kaszubsko problymatyka. Nojwjyncyj respůndyn-
tůw pochodźůło ze Gdańska, Gdyńe, Przodkowa, Pucka, Wejherowa a Żukowa. Przi 
kowidowym podszukowańu na Kaszubach we 2020 r. wjyncyj jak 95% uodpowjedźi 
bůło ze 10 krajsůw (podug nůmery respůndyntůw): wejherowskigo, kartuskigo, puc-
kigo, Gdańska, gdańskigo, kośćerskigo, Gdyńe, chojńickigo, bytowskigo, lymborskigo, 
a tyż ze Słupska a słupskigo krajsu. Te krajsy uobyjmujům zwarte teryny zamjyszko-
wańo kaszubskij ludnośći a bliske mjejske uostrzodki. Ślůnzoki brali udźoł yno we in-
ternecowym podszukowańu, co bůło kludzůne wczos pandymije. Nojwjyncyj anketůw 
prziszło ze Katowic, Rybńika, rybńickigo krajsu a  Rudy. Yntlich, we Wilymowicach 
podszukowańa mjały dwa etapy ankety kludzůnyj bezpostrzedńo a bez internec we 
2018 a 2019 r., a dalij yno bez internec wczos pandymije we 2020 r. (w tyj publikacyji 
uwzglyndńůmy yno rezultaty ze 2018 r.). Kowidowo anketa kludźyli’chmy tyż we uoko-
licy Wilymowic, przede wszyjskim we krajsach: bjelskim (we ślůnskim wojewůdztwje) 
a  uośwjyńćimskim (we małopolskim). Skuli ale tego, iże we samych Wilymowicach 
kowidowo anketa zafolowało yno pora ludźi, tych rezultatůw my ńy analizowali. 

Projekt polygoł na spůłpracy akadymickich podszukowaczůw ze przedstowićelami 
lokalnych społecznośći, w tym rdzynnymi ekszpertami i aktiwistami. Skuli tego treść 
tyj kśůnżki łůnczy teksty, co sům uoparte bezpostrzedńo na rezultatach interdyscy-
plinarnych akadymickich podszukowań, ze prezyntacyjům perspektywy a szprymůw 
aktiwistůw, co sům zaangażowane we roztůmajte formy dźałańo na rzecz swojich 
społecznośći. Mjarkujymy, iże akadymicke a uoddolne perspektywy śe folujům a sům 
ńyzbyndne dlo lepszego spokopjyńo mocy zagadńyń, kere podyjmujymy. Zoleży nům 
na tym, coby dane i rezultaty, kere uzyskalichmy przi naszych podszukowańach, a tyż 
refleksyje uod człůnkůw grup, co posugujům śe myńszośćowymi godkami, můgły być 
udostympńůne szyrokim kryngům pozaakadymickich uodbjorcůw. Chcymy dů ńich 
dotrzić, bo mo to kluczowe znaczyńy dlo budowańo relacyjůw ze myńszośćowymi 
grupami i formowańo wjyncyj przoćelskich warůnkůw jejich fůngowańo, uopartych na 
zocy dlo jejich uodrymbnośći.

Cylym tyj kśůnżki je tyż stworzyńy praktycznych rekůmyndacyjůw i rozwjůnzań, 
co mogům půmůż polepszyć warůnki fůnkcjůnowańo myńszośćowych grupůw w na-
szym państwje, garantyrować lepsze sparće dlo zachowańo jejich godkůw a  kultu-

růw, proćiwdźołańy dyskryminacyji i  stygmatyzacyji (tyż we medjalnyj kůmuńikacyji) 
i budowa lepszych relacyjůw mjyndzy etńicznymi myńszośćami a wjynkszośćům. Skirz 
tego nasza publikacyjo je skerowano do prawodawcůw i  reskyrůnkowych insztitu-
cyjůw, edukacyjnych insztitucyjůw, samorzůndůw, lokalnych ferajnůw, nowińorzůw, 
rechtorůw, sztudyntůw i aktiwistůw.

